R E L A C I O N

PËR

PROJEKTLIGJIN
“PËR REGJISTRIMIN E ORGANIZATAVE JOFITIMPRURËSE”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN 

Projektligji  synon, ulje të barrës  së regjistrimit të këtyre organizatave pranë Gjykatës së Rrethit Gjyqësor Tiranë e cila do të lehtësojë procedurën e aplikimit për regjistrim.  Ky projektligj parashikon një procedurë më transparente në lidhje me aktivitetin e OJF-ve, si dhe vendos modernizimin e shërbimeve por edhe të databazës në drejtim të informacionit më të  plotë për çdo OJF që kryen aktivitet jofitimprurës në Republikën e Shqipërisë. Projektligji përcjell një qasje më të mirë në përmbushje të qëllimit të udhërrëfyesit të shoqërisë civile, i miratuar me vendimin nr. 539, datë 25.07.2019, të Këshillit të Ministrave “Për miratimin e udhërrëfyesit për politikën qeverisëse drejt një mjedisi mundësues për zhvillimin e shoqërisë civile 2019-2023 dhe Planit të tij të veprimit ku në Prioritetin 6, sanksionohet krijimi i një kuadri më mundësues për regjistrimin dhe funksionimin e organizatave.  

II.
VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektligj është i parashikuar në programin analitik të projekt akteve të planifikuara për Ministrinë e Drejtësisë për vitin 2020, miratuar me vendimin nr.150, datë 19.02.2020, të Këshillit të Ministrave “Për disa ndryshime në vendimin nr.837, datë 24.12.2019 të Këshillit të Ministrave “Për miratimin e programit të përgjithshëm analitik të projekt akteve që do të paraqiten për shqyrtim në Këshillin e Ministrave gjatë vitit 2020” ku është vlerësuar dhe ndërmarrja e nismës për ndryshimin e ligjit aktual të regjistrimit të OJF-ve për futjen e një procedure regjistrimi më të thjeshtë dhe më eficiente për OJF-të dhe parashikimi me ligj i krijimit të një Regjistri Elektronik të OJF-ve, me qëllim kryesor lehtësimin e procedurave të regjistrimit të OJF-ve. 
Gjithashtu ndërmarrja e kësaj nisme vjen dhe si rezultat i detyrimit që vjen për Ministrinë e Drejtësisë  nga miratimi i vendimit nr. 539, datë 25.07.2019, i Këshillit të Ministrave “Për miratimin e udhërrëfyesit për politikën qeverisëse drejt një mjedisi mundësues për zhvillimin e shoqërisë civile 2019-2023 dhe Planit të tij të veprimit ku në Prioritetin 6, sanksionohet krijimi i një kuadri më mundësues për regjistrimin dhe funksionimin e OSHC-ve.  Sipas këtij udhërrëfyesi, janë përcaktuar drejtimet që do të ndërmarrë Qeveria Shqiptare me angazhime dhe afate të përcaktuara për institucionet kryesore në vend.  Qeveria Shqiptare, pas vitit 2017, është angazhuar në ndërmarrjen e veprimeve konkrete për thjeshtimin e dokumentacionit që u kërkohet qytetarëve për ofrimin e shërbimeve nga ana e institucioneve të administratës shtetërore, duke krijuar lehtësira dhe mundësi të marrjes së shërbimit online, me sa më pak dokumente, me kosto të reduktuar për qytetarë dhe mbi të gjitha brenda afateve të shkurtra.  

Dhe nga Komiteti i Ekspertëve për Vlerësimin e Masave kundër pastrimit të parave dhe financimit të terrorizmit (MONEYVAL) është vlerësuar dhe rekomanduar krijimi i regjistrit elektronik dhe përmirësimi i procedurave të regjistrimit të OJF-ve. Në Rekomandimet e Raportit është vlerësuar se vendi ynë nuk ka ndonjë politikë të qartë për të promovuar llogaridhënien, integritetin dhe besimin publik në administrimin dhe menaxhimin e OJF-ve, duke patur një qasje të kufizuar ndaj sektorit të OJF-ve dhe komunitetit të donatorëve për çështjet e financimit nga terrorizmi. Në raport cilësohet ndër të tjera se nuk ka asnjë dokument mbi praktikat më të mira që të jetë hartuar nga Shqipëria me përfshirjen e OJF-ve, si dhe nuk janë ndërmarrë hapa për promovimin, mbikëqyrjen e riskut ose monitorimin e OJF-ve. Prandaj kjo nismë sigurisht vjen edhe nga rëndësia e përmbushjes së Rekomandimeve të Komitetit të Ekspertëve të MONEYVAL lidhur me këtë fushë.
Procedurat e regjistrimit dhe ç’regjistrimit të parashikuara në Ligjin nr. 8789 datë 7.5.2001 "Për regjistrimin e organizatave jofitimprurëse" nuk krijojnë një mjedis mundësues për OJF-të në Shqipëri. Neni 7, i Ligjit Për Regjistrimin e OJF-ve përcakton Gjykatën e Shkallës së Parë të Tiranës si të vetmin organ kompetent për të gjitha procedurat e regjistrimit dhe çregjistrimit të OJF-ve dhe mungesa e një sistemi elektronik regjistrimi, bëjnë që procedurat e regjistrimit të jenë jopraktike, të ngadalta dhe të kushtueshme. 
Veçanërisht për OJF-të jashtë Tiranës, i gjithë procesi i regjistrimit dhe koha e shpenzuar kanë një kosto totale prej 250 deri në 300 Euro. 
Sistemi aktual i regjistrave të mbajtur manualisht është jo efektiv dhe i pamjaftueshëm për të gjeneruar informacion të saktë dhe në kohën e duhur për statusin dhe aktivitetet e OJF-ve. Prandaj reformimi i procesit të regjistrimit është i domosdoshëm.
Institucioni i regjistrimit duhet të ofrojë shërbime të shpejta, transparente dhe jo të kushtueshme për OJF-të. Procesi i regjistrimit nuk duhet të krijojë kosto të panevojshme financiare dhe administrative për OJF-të larg Tiranës.
Pasi një nga disavantazhet e sistemit aktual është numri i udhëtimeve dhe shpenzimet shoqëruese që kërkon i gjithë procesi, që përfshin shpenzimet noteriale, taksat gjyqësore dhe kohën e udhëtimit për OJF-të nga rajonet larg Tiranës. Një sistem regjistrimi elektronik do të ishte veçanërisht i dobishëm për OJF-të në rajonet larg Tiranës.

Krijimi i një Regjistri Kombëtar Elektronik modern për OJF-të.
Ndryshimet ligjore vlerësohet se duhet t'i japin institucionit të regjistrimit autoritetin për të mbajtur, administruar dhe mirëmbajtur një Regjistër Kombëtar elektronik të OJF-ve. Regjistri Kombëtar do të zgjidhte një nga sfidat kryesore në promovimin e një mjedisi më mundësues për shoqërinë civile në Shqipëri: mungesën e informacion zyrtar për OJF -të (numri i OJF -ve, forma e regjistrimit, shpërndarja gjeografike, fushat e veprimtarisë, organet drejtues, personat e autorizuar). Ekzistenca e të dhënave për zhvillimin e shoqërisë civile ka rëndësi strategjike për kryerjen e vlerësimeve cilësore të nevojave, programimin e modeleve në të ardhmen dhe masën e mbështetjes të shoqërisë civile nga burimet publike dhe private të financimit, qofshin vendase apo ndërkombëtare.

IV.
VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Në përputhje me nenin 26, të ligjit nr. 9000, datë 30.01.2003, “Për organizimin dhe funksionimin e Këshillit të Ministrave”, nisma e propozuar nga Ministri i Drejtësisë , paraqitet si një iniciativë për shqyrtim dhe miratim nga Këshilli i Ministrave, në mbështetje të neneve 81, pika 1, dhe 100, të Kushtetutës. 

V. VLERËSIMI I SHKALLËS SË PËRAFRIMIT ME ACQUIS TË BE-SË (PËR PROJEKTAKET NORMATIVE)

Ky projektligj nuk synon përafrim të legjislacionit me acquis të Bashkimit Europian, ndaj nuk ka vlerësim të shkallës së përafrimit. 
VI.
PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji, përcakton rregulla më të thjeshtuara për regjistrimin OJF-ve dhe digjtalizimin e të dhënave dhe arkivave të OJF-ve, për të mundësuar një sistem për shkëmbimin e informacionit, duke përfshirë statusin, vendndodhjen, llojin e aktivitetit, numrin e stafit dhe informacione të tjera relevante për OJF-të në bazë të ndryshimit të kuadrit ligjor.
Konkretisht, projektligji përmban 41 (dyzet e një) nene dhe i ndarë në 8 (tetë) krerë, përmbajtja e të cilave jepet në mënyrë të përmbledhur si më poshtë vijon:

Kreu i parë përmbledh objektin dhe përkufizimet e termave të këtij projektligji.

Ky projektligj përcakton procedurat e regjistrimit të organizatave jofitimprurëse, si dhe rregullat për mbajtjen e regjistrit të tyre .

Në përmbajtje të Kreut të 2-të (dytë)  përfshihen regjistri I OJF-ve I cili përbëhet nga dosje të veçanta elektronike për çdo organizatë jofitimprurëse e cila kërkon të regjistrohet dhe të kryej aktivitetin e saj jofitimprurës. Ky regjistër i Organizatave Jofitimprurëse mbahet nga Gjykata e Rrethit Gjyqësor Tiranë në format elektronik.  Të gjitha të dhënat, kërkesat për regjistrim dhe dokumentet shoqëruese, ruhen në regjistër në formë elektronike. 

Cdo veprim regjistrimi, përpunimi dhe ruajtja e të dhënave, të njoftuara dhe të depozituara në regjistër, kryhen nëpërmjet një sistemi të informatizuar.

Gjithashtu në këtë Kre jepet se cfarë të dhënash përmban regjistri i OJF-ve që i përkasin themelimit, veprimtarisë dhe çregjistrimit të organizatave jofitimprurëse, apo dhe çdo ndryshim në status dhe organizimin e subjektit.

Regjistrimi fillestar dhe çdo regjistrim tjetër kryhet nëpërmjet paraqitjes së kërkesës për regjistrim pranë Gjykatës së Rrethit Gjyqësor Tiranë. Kërkesa për regjistrim paraqitet me shkresë ose në formë elektronike, sipas përcaktimeve të këtij ligji.  Gjithashtu në këtë kre jepet dhe mënyra e njoftimit dhe publikimit të të dhënave të regjistrit. Regjistrimet e regjistrit të OJF-ve, vlerësohen gjithnjë të njohura dhe përbëjnë akt zyrtar për autoritetet publike, në përputhje me legjislacionin në fuqi.

Ky Kre përfshin dhe rregulla të detajuara në lidhje me detyrimin për regjistrim, rregulla për emërtimin e tyre e forma e dokumenteve shoqëruese të cilat dorëzohen në Gjykatën e Rrethit Gjyqësor, Tiranë.
Në rastet të regjistrimit të organizatave jofitimprurëse me themelues një person juridik të huaj, përveç dokumenteve të kërkuara sipas formës së organizatës jofitimprurëse, kërkesës për regjistrim fillestar i bashkëlidhen edhe dokumente të tjera për personin juridik të huaj të përcaktuara në këtë ligj. 

Organizatat jofitimprurëse e fitojnë personalitetin  juridik kur vendimi i gjykatës për regjistrimin e saj, ka marrë formë të prerë. Me fitimin e personalitetit juridik organizatat jofitimprurëse regjistrohen në regjistrin e organizatave jofitimprurëse po kështu dhe cregjistrimi i tyre bëhet vetëm pasi vendimi i gjykatës për çregjistrimin e organizatës jofitimprurëse ka marrë formë të prerë. 

Kreu III përfshin organet përgjegjëse për regjistrimin e OJF-ve.
Në momentin e regjistrimit fillestar është një gjyqtar I vetëm nga seksioni tregtar që merr vendimin më pas vndimet për regjistrimet e tjera që lidhen me cdo ndryshim të dhënash apo personash bëhen nga Kancelari i Gjykatës së Rrethit Gjyqësor Tiranë. Ndërsa  Sekretaria e Regjistrit të Organizatave Jofitimprurëse kujdeset për mbajtjen dhe administrimin e Regjistrit të OJF-ve.
Regjistrimi i organizatave jofitimprurëse në Regjistër sjell automatikisht, regjistrimin e njëkohshëm të tyre pranë administratës tatimore, qendrore dhe vendore, në skemën e sigurimeve shoqërore e shëndetësore dhe pranë inspektoratit të punës. Organizata jofitimprurëse e pajisur nga Sekretaria e Regjistrit me certifikatën e regjistrimit fillestar ka të drejtë të nisë menjëherë veprimtarinë e saj.atyre u jepet numri i identifikimit, i cili gjenerohet në mënyrë elektronike nga Gjykata e Rrethit Gjyqësor Tiranë dhe është unik për çdo organizatë jofitimprurëse të regjistruar. 

Numri unik i identifikimit të organizatës jofitimprurëse është i vlefshëm për identifikimin e organizatave, për qëllimet e regjistrimit në regjistër, për qëllimet e regjistrimit si person i tatueshëm pranë autoriteteve tatimore, qendrore dhe vendore, për skemën e sigurimeve shoqërore dhe shëndetësore, për autoritetet e inspektimit të marrëdhënieve të punës, si dhe për çdo qëllim tjetër statistikor ose identifikues. 

Numri unik i identifikimit të organizatave jepet vetëm një herë, në çastin e regjistrimit fillestar dhe është i pandryshueshëm, si dhe nuk u jepet organizatave të tjera edhe pas çregjistrimit. 

Një risi i këtij projektakti është aksesi publik dhe ekstraktet kreu i 5(pestë) ku çdo person i interesuar mund të kryejë, sipas këtij ligji, pa pagesë, kërkime në bazën e të dhënave elektronike për çdo të dhënë të regjistruar, me përjashtim të adresës së banimit të individëve.

Sekretaria e Regjistrit konfirmon të dhënat e regjistruara nga organizatat jofitimprurëse, sipas këtij ligji, nëpërmjet lëshimit të ekstrakteve në format shkresor apo elektronik, sipas këtij ligji. Çdo person, kundrejt pagesës së tarifës përkatëse, ka të drejtë të marrë pa pengesa, në format shkresor apo elektronik, sipas dëshirës, ekstrakte për të dhënat e regjistruara të çdo organizate jofitimprurëse, si dhe kopje të dokumenteve shoqëruese, të depozituara në regjistër.

Ekstraktet mund të lëshohen për të dhëna të caktuara të organizatave jofitimprurëse si dhe për historikun e veprimeve të kryera nga një organizatë jofitimprurëse.

Gjykata e Rrethit Gjyqësor Tiranë për të garantuar lehtësimin e procedurave të regjistrimit dhe ofrimin e shërbimeve të tjera shtesë, në favor të subjekteve të interesuara, në përputhje me legjislacionin në fuqi, bashkëpunon me autoritete të tjera publike dhe mundëson ndërlidhjen dhe shkëmbimin elektronik të të dhënave, të regjistruara në bazën e saj elektronike, me regjistra apo baza të dhënash elektronike të autoriteteve të tjera publike, si brenda, ashtu dhe jashtë territorit të Republikës së Shqipërisë. 

Kreu i 6 (gjashtë) përfshin sportelin elektronik i cili  është portali elektronik i Gjykatës së Rrethit Gjyqësor Tiranë, i aksesueshëm nëpërmjet faqes zyrtare në internet, ku mundësohet ofrimi i shërbimit për publikun në distancë, duke komunikuar drejtpërdrejt me sistemin qendror të për regjistrimin e organizatave jofitimprurëse, nëpërmjet mjeteve elektronike. Çdo shtetas, pasi të jetë identifikuar elektronikisht, ka të drejtë që, në cilësinë e kërkuesit apo të personit të autorizuar, të paraqesë një kërkesë për regjistrim apo të kryejë pranë sportelit elektronik çdo regjistrim apo veprim tjetër, sipas këtij ligji.

Kreu VII  përfshin Kundërvajtjet Administrative
Organizata jofitimprurëse si dhe personat e autorizuar për të bërë regjistrimin janë përgjegjëse sipas ligjeve në fuqi, për vërtetësinë e fakteve, të të dhënave të njoftuara dhe të dokumenteve shoqëruese, të depozituara në regjistër. Deklarimi në regjistër i të dhënave të pavërteta, kur nuk përbën vepër penale, përbën kundërvajtje administrative duke parashikuar dhe një masë për gjobën.

Moskryerja e detyrimit për regjistrimin fillestar dhe regjistrimet e tjera të detyrueshme, brenda afateve të parashikuara nga ky ligj, përbën kundërvajtje administrative dhe dënohet me gjobë e cila vendoset nga Kancelari, vendimi i të cilit ankimohet drejtpërdrejt në gjykatën e Rrethit Gjyqësor Tiranë.

Kreu I VIII i cili përfshin Dispozitat e   fundit.

Ato që kanë të bëjnë me  Regjimin Tranzitor dhe Aktet Nënligjore pas shfuqizimit të ligjit 8789 “Për regjistrimin e Organizatave Jofitimprurëse.
VII. INSTITUCIONET DHE ORGANET QË NGARKOHEN PËR ZBATIMIN E AKTIT

Ngarkohet Ministria e Drejtësisë, Gjykata e Rrethit Gjyqësor Tiranë, Organizatat Jofitimprurëse të regjistruara në përputhje me ligjin nr. 8789 dt.07.05.2001 “Për regjistrimin e organizatave jofitimprurëse”.
VIII.  PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Projektligji është hartuar dhe propozuar nga Ministri i Drejtësisë dhe është dërguar për mendim nëpërmjet sistemit e-aktet Ministrisë së Financave dhe Ekonomisë, Ministrisë së Shëndetësisë dhe Mbrojtjes Sociale, si dhe Drejtorisë së Përgjithshme të Tatimeve, Agjencisë për Mbështetjen e Shoqërisë Civile, Drejtorisë së Përgjithshme të Parandalimit të Pastrimit të Parave, Gjykatës së Rrethit Gjyqësor Tiranë, Këshillit të Lartë Gjyqësor. 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Miratimi i këtij projektligji sjell efekte financiare për buxhetin e shtetit.

MINISTRI 

Etilda Gjonaj (Saliu)                                                      
Relacion shoqërues për projektligjin “Për Regjistrimin e Organizatave Jofitimprurëse” 

